
  R E L A C I O N

PËR
 
PROJEKTLIGJIN “PËR DISA SHTESA NË LIGJIN NR. 8438, DATË 28.12.1998 “PËR TATIMIN MBI TË ARDHURAT”, TË NDRYSHUAR”

I. QËLLIMI I PROJEKTLIGJIT DHE OBJEKTIVAT QË SYNOHEN TË ARRIHEN. 
Propozimi i projektligjit “Për disa shtesa dhe ndryshime në ligjin nr. 8438, datë 28.12.1998, “Për tatimin mbi të ardhurat”, të ndryshuar është mbështetur në nenet: 78, 83, pika 1, dhe 155, të Kushtetutës së Republikës së Shqipërisë. 
Ky projektligj synon:
· Plotësimin e masave ligjore të parashikuara në Kapitullin 16 “Tatimet” të Planit Kombëtar për Integrimin Evropian 2019-2020.
· Transpozimin pjesërisht të Direktivës 2009/133/EC e dates 19 tetor 2009 "Për sistemin e përbashkët tatimor të zbatueshëm për bashkimin, ndarjen, ndarjen e pjesshme, transferimin e aktiveve dhe shkëmbimin e aksioneve midis shoqërive të shteteve të ndryshme anëtare dhe për transferimin e adresës së regjistruar të një SE-je ose SCE-je midis shteteve anëtare."


II. VLERËSIMI I PROJEKT-AKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE. 
Ky projektligj është parashikuar në programin analitik të projekt-akteve që do të paraqiten për shqyrtim në Këshillin e Ministrave gjatë vitit 2020.

III. ARGUMENTIMI I PROJEKTLIGJIT LIDHUR ME PËRPARËSITË, PROBLEMATIKAT, EFEKTET E PRITSHME. 
Në kuadër të plotësimit të masave ligjore të parashikuara në Kapitullin 16 “Tatimet” të Planit Kombëtar për Integrimin Evropian 2019-2020, si dhe të angazhimit të Shqipërisë për pranimin në B.E, transpozimi i legjislacionit fiskal është një ndër elementët e rëndësishëm të këtij procesi.  Për këtë arsye transpozimi i pjesshëm i Direktivës 2009/133/EC "Për sistemin e përbashkët tatimor të zbatueshëm për bashkimin, ndarjen, ndarjen e pjesshme, transferimin e aktiveve dhe shkëmbimin e aksioneve midis shoqërive të shteteve të ndryshme anëtare dhe për transferimin e adresës së regjistruar të një SE-je ose SCE-je midis shteteve anëtare", parashikon shtyrjen e fitimeve të kapitalit për operacionet e përcaktuara nga kjo Direktivë. 

Duke qenë se Shqipëria akoma nuk është anëtare e B.E  dhe si e tillë nuk mund të operojë me të njëjtat rregulla me shtetet e tjera anëtare në tregun europian, u pa e arsyeshme që në këtë fazë shtyrja e fitimeve të kapitalit për operacionet e bashkimeve, ndarjeve, ndarjeve të pjesshme, transferimet e aktiveve dhe shkëmbimet e aksioneve ndërmjet shoqërive të parashikohet për shoqëritë rezidente shqiptare,. Kjo do të lejojë që bizneset shqiptare të rriten normalisht pa pengesa tatimore dhe pa krijuar rreziqe të panevojshme buxhetore. 

Në kohën që data e pranimit të Shqipërisë në B.E do të jetë më konkrete, transpozimi i pjesshëm i Direktivës do të zgjerohet me qëllim që parashikimet të përfshijnë dhe transaksionet dhe situatat ndërkufitare të BE-së. Ndërkohë, si biznesi shqiptar ashtu edhe administrata tatimore mund të njihen me situatat dhe parimet e përgjithshme. Për momentin janë mbuluar katër situata: përfshirja e biznesit individual, transferimi i biznesit, shkëmbimi i aksioneve dhe bashkimi. 

Bashkimet, ndarjet, ndarjet e pjesshme, transferimet e aktiveve dhe shkëmbimet e aksioneve ndërmjet shoqërive, janë operacione që nuk duhen penguar nga kufizime, disavantazhe ose shtrembërime që mund të lindin nga hartimi dhe zbatimi i dispozitave tatimore që parashikojnë këto transaksione. Për këtë qëllim është e nevojshme, sa i përket këtyre operacioneve, të parashikohen rregulla tatimore që janë asnjanëse nga pikëpamja e konkurrencës, në mënyrë që të lejohen sipërmarrjet të përshtatin kërkesat e tregut të brendshëm për të rritur produktivitetin e tyre dhe për të përmirësuar fuqinë konkurruese në nivel ndërkombëtar.


IV. VLERËSIMI I LIGJSHMËRISË, KUSHTETUTESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR. 
Projektligji është mbështetur në nenet: 78, 83, pika 1, dhe 155 të Kushtetutës.

V. VLERËSIMI I SHKALLËS SË PËRAFRIMIT ME ACQUIS COMMUNAUITAIRE (PËR PROJEKT-AKTET NORMATIVE).
Projektligji nuk synon përafrimin me legjislacionin komunitar.

VI.  PËRMBLEDHJE SHPJEGUESE E PËRMBAJTJES SË PROJEKT-AKTIT. 
Neni 1, parashikon se për qëllim të neneve 32/1 dhe 32/2 të ligjit “Për tatimin mbi të ardhurat”, termat e mëposhtëm kanë këto kuptime:
a. "inkorporim/përthithje" nënkupton çdo transferim nga një person të të gjithë veprimtarive të tij të biznesit (personi transferues) në një Shoqëri (shoqëria pritëse) në shkëmbim të emetimit apo transferimit të aksioneve që përfaqësojnë kapitalin e shoqërisë pritëse.
b. “transferim i një dege të veprimtarisë" përfshin çdo operacion nëpërmjet të cilit një shoqëri (shoqëria transferuese) transferon pa u shpërbërë një ose më shumë degë të veprimtarisë të saj në një shoqëri tjetër (shoqëria pritëse) në këmbim të emetimit ose transferimit të aksioneve që përfaqësojnë kapitalin e shoqërisë pritëse. Një "degë e veprimtarisë”  nënkupton të gjitha aktivet dhe pasivet e një sektori të një shoqërie, të cilat nga një pikëpamje organizative përbëjnë një veprimtari të pavarur ekonomike, dhe përfshin gjithashtu transferimin e të gjitha aktiveve dhe pasiveve të një shoqërie.

c.  “shkëmbim i aksioneve”  nënkupton çdo operacion nëpërmjet të cilit një shoqëri (shoqëria blerëse”) përfiton një pjesmarrje në kapitalin e një shoqërie tjetër (shoqëria e blerë) në këmbim të emetimit ose transferimit tek aksioneri(rët) e shoqërisë së blerë, në këmbim për aksionet e tyre, të aksioneve që përfaqësojnë kapitalin e shoqërisë së blerë, dhe, nëse zbatohet, një pagesë e cilësuar në të holla, duke pasur parasysh se shoqëria blerëse merr shumicën e të drejtës së votës në shoqërinë e blerë me këtë operacion. 
d.  “shkrirje/bashkim” do të thotë çdo operacion përmes së cilit:
i) një ose më shumë shoqëri ( shoqëritë trasnferuese), që shpërbëhen pa kaluar në procesin e likuidimit, i transferojnë të gjitha aktivet dhe pasivet e tyre në një tjetër shoqëri ekzistuese (shoqëria pritëse) në këmbim të emetimit ose të transferimit tek aksioneri(rët) të aksioneve që përfaqësojnë kapitalin e shoqërisë pritëse, dhe, nëse zbatohet, një pagesë të cilësuar në të holla; ose 
ii) dy apo më shumë shoqëri (shoqëritë transferuese), që shpërbëhen pa kaluar në procesin e likuidimit,  i transferojnë të gjitha aktivet dhe pasivet e tyre tek një shoqëri që ata formojnë (shoqëria pritëse) në këmbim të emetimit ose të transferimit tek aksioneri(rët) të aksioneve që përfaqësojnë kapitalin e shoqërisë pritëse, dhe, nëse zbatohet, një pagesë të cilësuar në të holla; ose 
iii) një shoqëri (shoqëria transferuese), që shpërbëhet pa kaluar në procesin e likuidimit, i transferon të gjitha aktivet dhe pasivet e saj tek shoqëria (shoqëria pritëse) dhe mban të gjitha aksionet që përfaqësojnë kapitalin e saj.
e.  “ndarje” do të thotë çdo operacion përmes së cilit:
i) një shoqëri (shoqëria transferuese), që shpërbëhet pa kaluar në proces likuidimi, transferon të gjitha aktivet dhe pasivet  tek dy apo më shumë shoqëri ekzistuese ose të reja (shoqëri pritëse), në këmbim të emetimit të aksioneve proporcionale ose të transferimit tek aksioneri(rët) e saj të aksioneve që përfaqësojnë kapitalin e shoqërisë pritëse, dhe, nëse zbatohet, një pagesë të cilësuar në të holla; ose 
ii) një shoqëri (shoqëria transferuese) transferon një ose më shumë degë të veprimtarisë tek një shoqëri që ajo formon (shoqëria pritëse), në këmbim për emetimin ose transferimin tek aksioneri(ët) të aksioneve që përfaqësojnë kapitalin e shoqërisë pritëse, dhe, nëse zbatohet, një pagesë të cilësuar në të holla.
f. “pagesë e cilësuar në të holla” do të thotë një pagesë në të holla që bëhet nga një shoqëri pritëse ose blerëse, përveç emetimit ose transferimit të aksioneve, që nuk i tejkalojn në total 10% të vlerës nominale të aksioneve të emetuara ose të transferuara në këmbim”.

Neni 2, parashikon shtimin e Nenit 32/1 “Vlerësimi i Shkëmbimit të Aksioneve” me këtë përmbajtje; 
1)	Aksionet e marra në lidhje me një inkorporim/përthithje apo transferim të një dege apo degëve vlerësohen në vlerën e tregut të aktiveve dhe pasiveve të transferuara të biznesit. 
2)	Me një kërkesë me shkrim nga të dy shoqëritë,  si ajo blerëse dhe ajo e blerë, ose nga aksionerët rezidentë në Shqipëri të shoqërisë së blerë, drejtuar administratës tatimore, aksionet e marra në lidhje me një shkëmbim të aksioneve, një bashkim ose një ndarje, vlerësohen me çmimin fillestar të blerjes së aksioneve që janë transferuar.             
3)	Çdo pagesë e  cilësuar në të holla që është marrë në lidhje me shkëmbimin e aksioneve, një bashkim ose ndarje, njihet si një fitim kapitali i tatueshëm deri në një shumë të barabartë me diferencën midis çmimit të tregut të aksioneve të marra dhe të çmimit të blerjes së aksioneve të transferuara.              
4)	Ky Nen zbatohet vetëm në lidhje me aksionerët në shoqërinë e blerë, nëse aksionerët janë rezidentë të Shqipërisë.

Neni 3, parashikon shtimin e Nenit 32/2 “Rregullat e aplikueshme mbi Aktivet dhe Pasivet e Biznesit në Riorganizime” me këtë përmbajtje; 
1)	Fitimi i kapitalit i realizuar nga transferimi i aktiveve dhe pasiveve të biznesit në lidhje me një inkorporim/përthithje, një transferim i një dege apo degëve të veprimtarisë, një bashkim ose një ndarje, mund të shtyhet deri në shitjen e këtyre aktiveve dhe pasiveve nga shoqëria pritëse. Kjo shtyrje e tatimit bëhet me kërkesën e të dy kompanive si ajo transferuese dhe ajo pritëse në administratën tatimore, ku shoqëria pritëse bie dakord që të vazhdojë vlerësimin e aseteve dhe detyrimeve të transferuara të marra me vlerën e tyre kontabël në momentin menjëherë para se të ndodhë transferimi.
2)	Në respekt të përllogaritjeve të amortizimit sipas nenit 14 shoqëria pritëse do të vazhdojë sikur asetet dhe detyrimet e marra akoma zotërohen nga shoqëria transferuese apo personi transferues. 
3)	Ky Nen zbatohet për transaksionet e parashikuara në paragrafin 1, vetëm nëse shoqëria transferuese ose personi dhe shoqëria pritëse janë të dy rezidentë në Shqipëri.  
4)	Ky Nen nuk zbatohet nëse shoqëria transferuese ose personi nuk i mban aksionet e marra në shoqërinë pritëse për të paktën 3 vite kalendarike pa ndërprerje pas vitit në të cilin ndodh transferimi, përveç nëse shoqëria transferuese apo personi demonstrojnë se tjetërsimi i këtyre aksioneve nuk është duke u bërë me qëllimin mbizotërues për të ulur ose shmangur pagimin e tatimit mbi fitimin në Shqipëri”. 

Neni 4 parashikon se, ky ligj hyn në fuqi 15 ditë pas botimit në “Fletoren zyrtare” .


VII. INSTITUCIONET DHE ORGANET QË NGARKOHEN PËR ZBATIMIN E KËTIJ AKTI
Për zbatimin e këtij projektligji, ngarkohet Ministria e Financave dhe Ekonomisë dhe Drejtoria e Përgjithshme e Tatimeve.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKT-AKTIT 
Ministria e Financave dhe Ekonomisë ka draftuar projektligjin. Projektligji i dërgohet për mendim Ministrisë së Drejtësisë, Ministrisë për Evropën dhe Punët e Jashtme, Ministrit të Shtetit për Mbrojtjen e Sipërmarrjes dhe Ministrit të Shtetit për Marrëdhëniet me Parlamentin.


IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE 
Ky projektligj nuk parashikohet të sjellë efekte në buxhet, 


MINISTËR
         
           Anila Denaj

